
ԷՋՄԻԱԾԻՆ

Ահավասիկ տասնվեց դար 
Քո լուսեղեն սուրբ խորանին 
Սերունդները հաջորդաբար 
Այցի եկան, էջմիածին։

Ք եզ բերեցին սրտերն իրենց,
Քեզնից առան իրենց հոգին, 
Սերունդների հավատքի տուն 
Խորախորհուրդ էջմիածին։

Մկրտության դու ավազան,
Սիրո փարոս, ներշնչարան, 
Սերունդների անմահ երթին 
Հար առաջնորդ, էջմիածին։

Հայոց քաղցրիկ հողի նշխար,
Հայոց կապույտ երկնի կանթեղ, 
Աստվածակերտ* խորհուրդ խորին,
Դու, շողակաթ էջմիածին։

Սրբազնասուրբ լուսո խորան, 
Հավատարիմ միշտ Սուրբ լույսին. 
Պատսպարան ողջ հայության, 
Հերոսական էջմիածին։

Թող ղողանջեն ի՜ սեր, ի՞ լուր. 
Զանգակներդ մյուռոնաբույր,
Դու հոգևոր պատվար հային, 
Հավերժական էջմիածին։

